La crappa dalla veta
Ozildi ei bia glieud stressada, surdumandada e surcargada. Sper la lavur ch’ins sto far dat ei aunc ina massa purschidas ed activitads. Per biars affons e carschi eis ei savens buca sempel d’anflar temps liber per sesezs: els van a scola ni a luvrar, ein engaschai en uniuns, el sport ni han schiglioc ina massa termins. Ina ni l’autra caussa vegn adina alla cuorta. Tut san ins semplamein buca far. 
Tgei duei ins pia far per ch’ins vegni da far quei ch’ei propi impurtont?
Cheu ina pintga anecdota...

Ei era inaga in sabi. El era enconuschents ell’entira tiara. Pertgei dad el schev’ins ch’el detti ils megliers cussegls per tut ils quitaus e fastedis ch’ils carstgauns hagien.

Ils davos onns haveva il sabi adina puspei udiu d’in grond quitau dils carstgauns: els hagien buca peda. Adina cura ch’enzatgi damondi in auter – “Vegns inaga sin viseta tier mei?” ni “Lein far enzatgei ensemen?” – detti lez per risposta: “Na, jeu stun mal, jeu hai ton da far e buca peda”.
Atgnamein havessen els bugen priu peda in per l’auter. Mo ei mava semplamein buca, las agendas eran gia pli che pleinas.

Ed aschia mava ei cun tuts. Negin haveva peda.
Perquei ha il sabi decidiu ch’el stoppi gidar ils carstgauns. In di ha el clamau els en siu casti. Ina massa glieud ei cumparida. Tuts havevan marveglias tgei ch’il sabi hagi da dir.
Denter quella glieud haveva ei directuras e directurs da bancas ed era scheffas e schefs da gronds concerns. Els miravan trasora sill’ura, sco sch’els stuessen s’absentar mintga mument. Mo era dunnas da casa, mistergners, purs, funcziunaris, studentas e students, dunnas ed umens pensiunai, e schizun affons eran dalla partida. Ei pareva sco sche tut quels havessen atgnamein gnanc peda da separticipar a quella radunonza.
Il sabi ha decidiu da far in experiment.
Silla meisa il pli davontier ha el tschentau in terment glas da sterilisar. Lu ha el priu entgins craps aschi gronds sco in pugn. Quels ha el mess in suenter l’auter el glas. Cura ch’el ha saviu metter en negina crappa pli, ha el dumandau: “Ei il glas pleins?”
Tut la glieud ha dau il tgau.
Mo cun quei ei il sabi buca staus cuntents. El ha priu neunavon ina sadiala cun carpella. Quella carpella ha el derschiu sur la crappa el glas da conserva e la carpella ei curdada els spazis denter la crappa gronda.
Lu ha el puspei dumandau: “Ei il glas pleins?” Ussa haveva la glieud capiu ed ha clamau: “Na, matei buc.” –
“Gie, pilver!” ha il sabi rispundiu. Sinquei ha el priu neunavon ina sadiala cun sablun e derschiu quel sur la crappa e la carpella. Era il sablun ha aunc giu plaz el glas. Ed aunc inaga ha el dumandau: “Ei il glas pleins?”
“Na!” han tuts clamau.

Ussa ha il sabi era aunc derschiu aua sur la crappa, la carpella ed il sablun, entochen ch’il glas ei veramein staus pleins.

“Ed ussa?” ha el dumandau la glieud. “Tgei hai jeu tgisà vuliu mussar cun quei experiment?”
In buobet ha manegiau: “Igl experiment muossa ch’ins ha aunc adina peda per enzatgei, era sch’ins manegia che l’agenda seigi gia pleina. Ins sto mo sedar breigia.”
E tgei manegias ti? Ponderescha avon che cuntinuar da leger.
“Na”, ha il sabi rispundiu, “igl ei insumma buca sco ti tratgas, miu car.” Tuts spitgavan plein tensiun sia explicaziun. El ha declarau al buobet: “Igl emprem ston ins metter la crappa gronda el glas. Schiglioc po ella mai en. E tgei munta la crappa gronda en tia veta? – Ella ei il pli impurtont, tia famiglia, tes amitgs, tia sanadad, la scola e pli tard la professiun, mo era tes siemis. Ils carstgauns che ti carezas. Ina caussa, per la quala ti vul s’engaschar. Da dar vinavon experientschas ed enconuschientschas ad auters. Temps per tetez, per caussas che ti fas bugen. – Has ti capiu tgei ch’jeu manegel?”
Siu cussegl ei bein clars, ni buc? Las caussas las pli impurtontas ston haver prioritad, schiglioc vegnan ins mai ad anflar peda per ellas. Sch’ins seconcentrescha memia fetg silla carpella, sil sablun e sill’aua el glas, pia sin piculezzas e sin caussas nunimpurtontas, lu sfarlatan ins bia temps. E la crappa gronda, quei ch’ei atgnamein il pli impurtont, vonza.
Sedamonda pia inaga: “Tgei ei la crappa gronda en mia veta?” E metta la crappa el glas.
